
قبة الاسلام پاٹ شریف کا تعارف و تاریخی اہمیت اور صدیقی خاندان کا حسب و نسب
INTRODUCTION AND HISTORICAL SIGNIFICANCE OF QUBBAT-UL-ISLAM PAT SHARIF AND THE LINEAGE OF THE SIDDIQUI FAMILY
[footnoteRef:1]* Gulnaz Abdul Ghafoor [1: * PHD Scholar, Department of Comparative Religion and Islamic Culture, University of Sindh, Jamshoro.] 

[footnoteRef:2]** Dr. Hafiz Sibghatullah Bhutto [2: ** Assistant Professor, Department of Comparative Religion and Islamic Culture, University of Sindh, Jamshoro.] 

ABSTRACT
The land of Sindh, often called the most auspicious region of the Indian subcontinent, has a long and ancient civilization comparable to Egypt and Babylon. Traces of its early civilization are still visible in Mohen-jo-Daro, Larkana District. After the advent of Islam, Sindh became a Holy region, known as Bab-ul-Islam, where the rays of Islam first entered the subcontinent. Following Muhammad bin Qasim’s arrival, it emerged as a center of Islamic learning, attracting scholars, jurists, historians and saints from Arabia, Iraq and the East. Sindh has remained a cradle of knowledge, literature and spirituality, producing internationally renowned poets, jurists, Muhaddiths, historians and writers. Manuscripts of Sindhi scholars are preserved in global institutions, including Tokyo University, Al-Azhar University, King’s University (Saudi Arabia), El Escorial Library (Spain) and Topkapi Palace (Istanbul). Prominent historical cities such as Dibal, Mansura, Thatta and Pat Sharif hold immense academic and spiritual importance. Pat Sharif, located near Dadu district, was initially settled by the elders of Sheikh Yusuf Sindhi and became known as Qubat-ul-Islam. The town hosted saints, scholars and even royal figures, including King Humayun, who took refuge here and Emperor Akbar, who married Hamida Begum in this city. Despite repeated floods and invasions, the city’s residents rebuilt it continually. The decline of Pat Sharif by 1198 AH resulted from wars and migration. This historical city holds significance in spreading Islamic teachings, scholarly learning and spiritual guidance. Understanding the history, science and religion of Sindh’s ancient cities, particularly Pat Sharif is essential for appreciating the region’s cultural and intellectual heritage. 
Keywords: Sindh, Bab-ul-Islam, Pat Sharif, Islamic scholars, Mohen-jo-Daro, Historical Cities. 

تعارف
سندھ کے مشہور شہروں میں جہاں اسلامی علوم کا پرچار تھا ان میں دیبل، منصورہ، ٹھٹھہ اور سیوہن کا ذکر ملتا ہے، وہیں سندھ کے ایک قدیم شہر "پاٹ" کو بھی تاریخی و علمی اعتبار سے بہت اہمیت حاصل ہے۔
پاٹ سیوستان (سیوہن) کے نواح میں ایک گاؤں ہے جو ضلع دادو کی حدود میں واقع ہے۔ کہا جاتا ہے کہ پہلے پہل یہ شہر شیخ یوسف سندھی کے بزرگوں نے بسایا تھا۔ یہ ایک تاریخی قصبہ ہے، اس میں بڑے بڑے علماء، صوفیاء اور فقراء رہائش پذیر رہے، اس لیےاسے قبة الاسلام (The Dome of Islam) کے لقب سے یاد کیا جاتا ہے۔ اس قصبے میں ان بزرگان کی کئی یادگاریں ہیں۔ مخدوم صاحب کے بڑے بھائی مخدوم محمد حسن کی مسجد کے آثار بھی ملتے ہیں۔ حقیقت  میں یہ مسجد مخدوم کے جد امجد شیخ عیسیٰ جند اللہ نے بنوائی تھی۔ دیگر تاریخی شہروں کی طرح اس شہر نے بھی زمانے کے ہاتھوں تباہی دیکھی۔ سیلاب سے کئی بار تباہ ہوا، کئی بار لوٹا گیا، لیکن اس کے باسیوں کی اس سے محبت اس قدر تھی کہ وہ بار بار اسے اپنا مسکن بناتے رہے۔ اس وقت یہ نیا پاٹ کے نام سے مشہور ہے۔ تاریخ کی کتابوں میں پرانا پاٹ کی آبادی ختم ہونے کے مختلف اسباب بیان کیے گئے ہیں۔ محققین کا کہنا ہے کہ حکمرانوں کی آپس میں لڑائیوں کی وجہ سے پاٹ غیر آباد ہوا اور کچھ باہر کے حملوں کا ذکر بھی ملتا ہے۔ کہا جاتا ہے کہ لوگوں نے آخری مرتبہ میاں غلام شاہ کے لشکر سے خوفزدہ ہو کر مختلف مقامات پر نقل مکانی کی۔ کچھ برہانپور (انڈیا) گئے اور کچھ حیدرآباد دکن کی طرف منتقل ہوئے۔ آہستہ آہستہ یہ شہر 1198ھ میں خالی ہو گیا۔ ان لوگوں میں زیادہ تر اولیاء کرام اور علمائے دین تھے، ان بزرگان دین نے آگے چل کر دین اسلام کی ترویج میں اہم کردار ادا کیا۔
تاریخ کی ورق گردانی سے معلوم ہوتا ہے کہ پاٹ شریف کا پرانا شہر 403 ھ بمطابق 1012ء میں وجود میں آیا جب سندھ میں سمہ حکمرانوں کی حکومت قائم تھی۔ پرانے گاؤں کی باقیات نئے پاٹ کے مشرق میں واقع ہیں۔ اب پرانا پاٹ ایک  ٹیلے کے سوا کچھ نہیں ہے۔ خیال کیا جاتا ہے کہ نیا پاٹ گاؤں کے زمینداروں نے 1788ء/1202ھ میں تعمیر کیا تھا۔ نیا پاٹ دریائے سندھ کے دائیں کنارے پر واقع ہے اور دادو شہر سے تقریباً 35 کلو میٹر شمال میں ہے۔[endnoteRef:1] تاریخی شواہد سے معلوم ہوتا ہے کہ پاٹ گاؤں کی تعمیر دو مرتبہ ہوئی ہے۔ تاریخی اعتبار سے ہم اسے دو حصوں میں تقسیم کرتے ہیں۔ [1:  I۔ انصاري، عبدالغني،قديم سنڌ جا مشھور شھر، پاترعرف پاٽ،حصو پهريون، 85- 1984ع، ص7
    II. پاٽائي، گلزار ڪلهوڙو،پاٽ شريف تاريخ جي آئيني ۾، سگا پاٽ شريف، 2018ع، ص 35] 

1۔ پرانا پاٹ (قدیم پاٹ) 2۔ نیا پاٹ (جدید پاٹ)
پرانا پاٹ(قدیم پاٹ)
تحریری ذرائع سے معلوم ہوتا ہے کہ "پرانا پاٹ"کا شہر ٹیلوں پر مبنی تھا۔   رئیس میاں یار محمد کی نوٹ بک میں لکھا ہے کہ یہ شہر پانچ حصوں میں تقسیم تھا، جس میں سے شہر کے چار حصے سیلاب کی وجہ سےتباہ ہو گئے  اور باقی ایک حصہ ابھی تک موجود ہے۔ اس کی دریافت 1925ء   میں ہوئی،  اس کو "پاٹ پرانی جو دڑو"  کہا جاتا ہے۔ یہ ٹیلا گول  شکل کا ہے جو ان دنوں پانی سے گھرا ہوا تھا۔  یہاں لوگوں کے گھر چھوٹےاور گلیاں بہت  تنگ تھیں۔  گاؤں کا ایک حصہ ایک بڑے ٹیلے پر تھا، اسے "کوٹ وارو گوٹھ" کہا جاتا تھا۔ اس کے مشرق میں لوگ آباد تھے جسے بیرونی کوٹ کہا جاتا تھا۔  اس حصے میں غریب اور مفلس  لوگ رہتے تھے، اردگرد کا علاقہ گنجان آباد تھا۔[endnoteRef:2] [2:  صديقي، مخدوم محمد روشن، پاٽ پراڻيءَ جي اڳوڻي تاريخ،مدرسه اسلامه دارلفيض سونو جتوئي، 1937ع، ص 8-7] 

محترم پروفیسر جسٹس عبدالوحید صدیقی اپنے مضمون میں لکھتے ہیں کہ: "قصبہ "پاٹ" کا پرانا نام  پاتر  یا پاتری ہے۔ تاریخ معصومی اور تحفةالکرام میں حوالہ دیا گیا ہے کہ اس گاؤں کا ماضی ان کھنڈرات میں دفن ہے،  جو اس وقت کے"پاٹ" سے نصف شمال کی جانب حفاظتی بند کے کنارے موہن جو دڑو کی طرح سیم اور تھور (بنجر یا   غیرآباد)  کاشکار ہو رہے ہیں۔  یہ  کھنڈرات تین مربع میل  کے علاقے پر پھیلے ہوئے ہیں۔ ان کھنڈرات میں دو مساجد کی دیواریں ابھی باقی ہیں۔ اس سے اندازہ ہوتا ہے کہ یہ شہر کسی زمانے میں ایک بڑا شہر ہوگا۔  اس خیال کا ذکر  فارسی اور عربی کی پرانی تاریخی کتب میں موجود ہے۔"[endnoteRef:3]  گلزار کلہوڑو پاٹائی اپنی تحریر میں رقم طراز  ہیں: "تاریخی ریکارڈ کے مطالعہ سے پتہ چلتا ہے کہ "پاٹ پرانا" کا شہر403 ھ بمطابق 1012ء  میں وجود میں آیا اور اس کو مختلف ناموں سے پکارا جاتا تھا۔ یہ شہر موجودہ "پاٹ شریف" شہر سے مشرق میں ایک کلومیٹر کے فاصلے پر ہے۔ "پرانا پاٹ" کا شہر ایک اونچی جگہ پر بنایا گیا تھا۔ یہ بہت خوبصورت اور اہم تھا جس پر ایک  چھوٹا سا گاؤں بنایا گیا،  پھر یہ ایک بڑا شہر بن گیا۔ یہ عربوں کی حکمرانی کا دور تھا۔ اس وقت عرب کےبہت سے قبائل یہاں رہائش پذیر تھے۔ "پرانے پاٹ" کے مشرق میں تھوڑے فاصلے پر دریائے سندھ کا بہاؤ تھا، جس کے کنارے پر  یہ شہر بنایا گیا تھا۔تاریخی ریکارڈ سے معلوم ہوتا ہے کہ یہ شہر 1198 ہجری میں بہت سی وجوہات کی وجہ سے زوال پذیر ہوا۔ اس شہر کا رقبہ  x2820شمالی طول البلد اور 48x68مشرقی عرض بلد تھا۔ پچیس ایکڑ پر مشتمل یہ قدیم شہر اس وقت سندھ کے اہم ترین تاریخی مقامات میں سے ایک ہے۔    "پرانا پاٹ" کی ایک خوبی یہ تھی کہ اس شہر کے اردگرد بہت سے باغات تھے اور ان باغوں میں انار، انگور، بیر، انجیر، سیب اور شہتوت کی بیلیں کثیر تعداد میں تھیں۔اس شہر کے آس پاس کوئی غیر آباد زمین نہیں تھی۔ زرخیز زمینوں کی وجہ سے یہ علاقہ بہت سرسبز و شاداب تھا، اسی لیے یہاں سے گزرنے والا ہر شخص دل کو راحت و سکون دینےکے لیے چند لمحے یہاں گزارنا چاہتا تھا۔"[endnoteRef:4] [3:  صدیقی، پروفیسر جسٹس عبدالوحید ، "مقالات وحید" اردو، خالد ندیم  پبلیکیشن، روالپنڈی، ص-961]  [4:  پاٽائي، گلزارڪلهوڙو،پاٽ شريف تاريخ جي آئيني ۾، (سگا) پاٽ شريف، 2018ع، ص-35] 

ان تاریخی حوالوں سے معلوم ہوتا ہے کہ قدیم "پاٹ" یا "پاتر" ایک زرخیز اور مذہبی خطہ تھا جہاں مذہبی حالات اپنے عروج پر تھے۔  اب ہم مختلف مصنفین اور مورخین کا  پاٹ  سے متعلق مذہبی نقطہ نظر سے جائزہ پیش کرتے ہیں۔
مخدوم محمد روشن صدیقی پاٹائی لکھتے ہیں کہ: "پرانا پاٹ"اُس وقت تجارت کے حوالے سے بہت مشہور تھا۔ تجارت کے علاوہ یہاں علماء،سخی، بابرکت اور مشہور لوگ موجود تھے۔  میر معصوم بکھری کی تاریخ میں کہا گیا ہےکہ یہاں قاضی، مفتی اور علماء سرگرم رہتے تھےجس کی وجہ سے پڑھنے لکھنے میں اکثر  اس شہر کو"قبۃ الاسلام" لکھا جاتا تھا۔ اس وقت گاؤں کے چاروں طرف پانی ہی پانی تھا۔  اس  کے مغرب میں ایک بڑی "ڍوروناڳرو" (ڈھورو ناگرو)  نہر تھی۔  اس  نہر میں ہمیشہ پانی رہتا تھا۔ گاؤں کے لوگ بھی اس سے پانی پیتے تھے۔ ان کےیہاں پکا   کنواں نہیں تھا،لیکن ایک کنواں جو آخری دنوں میں گاؤں کی تباہی سے پہلے گاؤں کے جنوب کی طرف تھا ،جس کو باغبان کنواں کہتےتھے۔"[endnoteRef:5] [5:  صديقي، مخدوم محمد روشن، پاٽ پراڻيءَ جي اڳوڻي تاريخ، مدرسه اسلاميه دارالفيض سونو جتوئي، 1937ع، ص8-7] 

عبدالغنی انصاری پاٹ کی تاریخ پر لکھتے ہیں: "پاٹ سے متعلق تمام حضرات کی ایک یقینی رائے ہے کہ موہن کے ٹیلے  (موهن جو دڙو)کے زمانے میں اس گاؤں کو اصل میں ’"پوتر" کیوں کہا جاتا تھا، کیونکہ یہ  ایک مقدس شہر سمجھا جاتا تھا۔ اس گاؤں میں لوہم اور دیگر دیوی دیوتاؤں کے بت نصب  تھے جن کے لیے بڑے بڑے  مندر بنائے گئے تھے اور برہمنوں کے بچے یہاں دور دور سے تعلیم حاصل کرنے آتے تھے۔"[endnoteRef:6] [6:  انصاري،عبدالغني،قديم سنڌ جا مشھور شھر پاترعرف پاٽ، (حصو پهريون)،1984ع، ص7-13] 

اب تک ہم نے محققین کا پرانا پاٹ پر تاریخی حوالوں  سے تعارف بیان کیا ہے۔  جب پاٹ تباہ  ہو کر کھنڈر بن گیا،  حالات  معمول پر آنے کے بعد دوبارہ  وہیں کچھ فاصلے پر نیا پاٹ بنایا گیا۔ آہستہ آہستہ دوبارہ لوگ یہاں آکر آباد ہونا   شروع ہوئے۔  اس  طرح اس کے باسیوں نے اپنے گاؤں نئے پاٹ کی ایک بار پھر بنیاد  رکھی۔  اب ہم نئے  پاٹ کا تاریخی جائزہ پیش کرتے ہیں۔
نئےپاٹ (جدید پاٹ)کی بنیاد
پرانا پاٹ کلہوڑوں کے آخری دور اندازًا 1782ء میں ختم ہوا اور تالپوروں کے دور میں ایک "نئے  پاٹ" کی بنیادرکھی گئی۔ مخدوم محمد روشن صدیقی نئے پاٹ کی بنیاد کے بارے میں کہتے ہیں: "سندھ کی قدیم تاریخ سے معلوم ہوتا ہے کہ تالپور کلہوڑوں کے زیرِ نگراں تھے۔  وہ کلہوڑوں  کو اپنا مرشد  مانتے تھے لیکن جب انہیں  بعد کے حکمرانوں میں کوئی خوبی نظر نہ آئی، تو انہوں نے سندھ کی حکومت کی بھاگ دوڑ سنبھالی اور فتح علی خان تالپور کو نگراں بناکر تخت پر بٹھایا۔ یہ حالات دیکھ کر کلہوڑوں کے آخری حکمران میاں عبدالنبی نے کابل کے بادشاہ سے مدد مانگی اور واپس آئے۔   میر فتح علی خان تالپور،  میاں عبدالنبی کے مقابلے میں دس ہزار کی  فوج لے کر آئے لیکن میاں عبدالنبی کی فوج نے لڑنے سے انکار کردیا۔"[endnoteRef:7] [7:  صديقي، مخدوم محمد روشن، پاٽ پراڻيءَ جي اڳوڻي تاريخ،مدرسه اسلاميه دارالفيض سونو جتوئي، 1937ع، ص 34-33] 

محترم عبدالغنی انصاری کا حوالہ دیتے ہوئے محب النبی روایت کرتے ہیں کہ: "اس طرح حالات کی تبدیلی کے بعد موجودہ "پاٹ"    1203ھ میں قائم ہوا۔"[endnoteRef:8] [8:  انصاري، عبدالغني، قديم سنڌ جا مشھور شھر، پاترعرف پاٽ(حصو پهريون)، 1984ع، ص 34] 

تاریخ کلہوڑہ کے مصنف لکھتے ہیں کہ: "ہالانی کی لڑائی میں کلہوڑوں کی قسمت کا آخری فیصلہ ہوا۔  میر فتح علی خان نے 1198ھ / 1782ء میں حیدر آباد فتح کیا۔ انہوں نے میاں عبدالنبی کے خاندان کے افراد کو بڑی عزت کے ساتھ حاجی پور بھیجا۔ یہ واقعہ " تاریخ فتح نامہ" میں بھی درج ہے۔"[endnoteRef:9] [9:  مهر،مولانا غلام رسول، تاريخ سنڌ ڪلهوڙا دؤر، (جلد ٻيو)، سنڌي ادبي بورڊ ڄام شورو سنڌ، 2016ع، ص322-319] 

محترم ڈاکٹر نبی بخش خان بلوچ کی رائے کے مطابق: "میر فتح علی خان تالپور کی قیادت میں کلہوڑوں کے آخری حکمران میاں عبدالنبی کو 1196ھ/1782ء میں ہالانی کی لڑائی میں شکست ہوئی۔" [endnoteRef:10] [10:  Dr. Nabi Bakhsh Khan Baloch, Sind: A Historical Perspective (place of publication and publisher not available, 2008), 13, states that “Fateh Ali Khan Talpur, the Baloches defeated the last Kalhora ruler, Mian Abdul Nabi, in the battle of Halani in 1196/1782.” https://www.scribd.com/document/288946134/Sind-a-Historical-Perspective-by-Dr-Nabi-Bakhsh-Khan-Baloch.] 

گلزار کلہوڑو پاٹائی لکھتے ہیں: "وہ شہر جو 1198 ہجری میں ختم ہو گیا اسے "پرانا پاٹ" کہتے ہیں۔  کہا جاتا ہے کہ شہر کے زوال کے ٹھیک چار سال بعد  محب  النبی نے ایک "نیا پاٹ" بنانا شروع کیا اور 1202ھ  میں نیا پاٹ وجود میں آیا۔  شروع شروع میں دریا کے کنارے کچھ مکانات آباد تھے۔  یہاں رہنے والے ابتدائی لوگوں میں صدیقی، جونیجا، انصاری، بھٹی، سید، پنہور، لانگاہ، سومرا، چنا، کنبھر،  کلہوڑا، منگی،  میمن اور ہندو خاندان شامل تھے اور پھر آہستہ آہستہ آبادی بڑھتی گئی اور یہ ایک چھوٹے سے گاؤں سے ہزاروں کی آبادی والا شہر بن گیا۔"[endnoteRef:11]  [11:  پاٽائي، گلزارڪلهوڙو،پاٽ شريف تاريخ جي آئيني ۾،(سگا) پاٽ شريف، 2018ع، ص70] 

وجہ تسمیہ
تاریخی حوالوں سے پاٹ کے نام کے بارے میں جو معلومات ملتی ہیں، اس کے مطابق یہ پتہ چلتا ہے کہ اس گاؤں یا شہر کو ماضی 
سے اب تک مختلف ناموں سے پکارا جاتا تھا۔  ان ناموں کی تفصیل  وجہ تسمیہ کے ساتھ  بیان کی جاتی ہے۔
پاتر
ماضی میں یہ شہر دریا کے کنارے آباد تھا۔  اسی وجہ سے کشتیوں کی آمدورفت کی ایک خاص بندرگاہ (پتن) کے نام پر یہ شہر پاتر کہلاتا تھا۔ لفظ"پاتر" کے بارے میں ایک اور معلومات ملتی ہے کہ ابتدائی دور کے ایک ہندو حکمران راجہ پاتر نے اس شہر کو اپنے نام سے آباد کیا لیکن راجہ پاتر کا کوئی احوال تاریخ میں نہیں ملتا۔[endnoteRef:12]  [12:  ايضاً، ص36] 

ڈاکٹر حبیب اللہ صدیقی کی تحقیق کے مطابق "لفظ پاتر کا مطلب فارسی زبان میں "تخت" ہے۔   یہاں راجہ کا تخت ہوا کرتا تھا اور اس شہر کی بناوٹ گول شکل نما ایک ٹیلے  پر بنائی گئی تھی اس لیے اس کا نام  پاتر  یعنی تخت رکھا گیا اور کتابوں میں کہیں درج ہے کہ یہاں پتر کی ایک بڑی بندرگاہ تھی۔"[endnoteRef:13] [13:  پاٽائي، ڊاڪٽر حبيب الله صديقي،تاريخ باب اسلام سنڌ، حبيب اڪيدمي ڄام شورو سنڌ، 1998ع، ص-51] 

پواترا
تحقیقات سے یہ بات بھی معلوم ہوئی ہےکہ ابتداء  میں اس شہر کا نام "پواترا" تھا، لیکن اکثرلوگ لفظ "پاترا "کا تلفظ استعمال کرتے تھے۔ "پواترا" اصل میں سنسکرت کا لفظ ہے،جسے بعد میں پاترا کہا گیا۔  آگے چل کر یہ پاتر کے نام سے مشہور ہوا۔ دراصل "پاتر" سندھی لفظ پاٹ "پاٽ" کی فارسی شکل ہے۔ اسی لیے اس کا ضمیر "تر" استعمال ہوتا تھا جو"ٹ" کا قریب ترین تلفظ ہے۔[endnoteRef:14] [14:  پاٽائي، گلزارڪلهوڙو،پاٽ شريف تاريخ جي آئيني ۾،(سگا) پاٽ شريف، 2018ع، ص37] 

پاٹ
تاریخ کے اوراق سےمعلومات ملتی ہے کہ یہ شہر  سندھی لفظ  "پاٽ" کے نام سے بھی مشہور ہوا، کیونکہ اس شہر کے نقشے کی شکل مٹی سے بنی پلیٹ نما گول دائرے  کی تھی جس کوسندھی زبان میں پاٹ کہا جاتا تھا۔  اس شہر کی تعمیر 403ہجری مطابق 1012ء ہے،  جس کےمطابق اس کا نام پاٹ ملتا ہے۔[endnoteRef:15] [15:  قلمي ڪتاب يار محمد جوڻينجو نوٽ بڪ، ص 38] 

پاٹ شریف
پاٹ شریف شہر کے نام کے ساتھ شریف کی توجیہ یہ ہے کہ     ماضی میں درحقیقت یہ شہر علم و ادب کا گہوارہ رہا ہے۔ یہاں اولیاء  کرام و بزرگان کا فیض عام رہا ہے۔ یہاں کے باشندے کسی  بھی قسم کی شدت پسندی میں ملوث نہیں تھے۔اس خطے کے باشندے پرامن اور صوفیانہ مزاج کےتھے۔  ماضی کے حکمران روحانی سکون حاصل کرنے کے لیے اس شہر کا  رُخ کرتے تھے۔اس کے علاوہ  یہاں  عورتوں کی اس قدر عزت کی جاتی تھی کہ جب کوئی عورت راستے  سے گزرتی تو مرد حضرات اپنا  چہرہ دیوار کی طرف کر کے کھڑے  ہو جاتے اور  اس وقت تک سر نہیں اٹھاتےتھے  جب تک وہ وہاں سے گزر نہ جائے۔ ان ہی خوبیوں کے  باعث دوسرے گاؤں اور شہروں کے باشندے اس شہر کو پاٹ شریف کے لقب سے پکارتے تھے۔[endnoteRef:16] [16:  پاٽائي، گلزارڪلهوڙو،پاٽ شريف تاريخ جي آئيني ۾،(سگا) پاٽ شريف، 2018ع، ص38-37] 

پوتر
شواہد سےمعلوم ہوتا ہے کہ  اس شہر کا نام "پوتر" بھی رکھا گیا تھا۔  لفظ "پوتر" کے معنی مقدس ہیں۔ یہاں  مذہبی عقیدت اپنے عروج پر تھی، اسی برتری کی وجہ سے اس شہر کا نام "پوتر" رکھا گیا تھا۔
پاتلہ
تاریخی دلائل کے مطابق دریا کا نیا رُخ تبدیل ہونے کے بعد جب نیا شہر آباد ہونے لگا تو اس نئے شہر کا نام "پاتلہ"(بڑی دیگ میں حلوہ یا شیرنی موجود ہو) رکھا گیا۔پر انے شہر کو اسی نام پر چھوڑا گیا اور "پاتلہ" آگے جاکر "پاتل" یا"پاتر" میں تبدیل ہو گیا  اورآخر میں شہر  "پاٹ" ہی کے  نام پر رہ گیا۔[endnoteRef:17] [17:  پاٽائي، ڊاڪٽر حبيب الله صديقي،تاريخ باب اسلام سنڌ، حبيب اڪيدمي ڄام شورو سنڌ، 1998ع، ص-51] 



رسول آباد
اس شہر کے  باشندوں کونبیﷺ سے خاص عقیدت تھی اور  وہ دین اسلام کی ترویج بھی کر رہے تھے۔ اسی بنا پر انہوں نے اس شہر کو  محبت رسول ﷺ کی وجہ سے رسول آباد کے نام سے تعمیر کیا۔[endnoteRef:18] [18:  سيوستاني، ميان ولي محمد، تجليات اسرار معاني، فارسي قلمي، سنڌي ترجمو حبيب الله صديقي سيوھاڻي ص-31 (اصل محفوظ حاجي محمد مراد صديقي سيوھاڻي)] 

قبة الاسلام
دین اسلام کی خصوصی سرگرمیوں کے عروج کی وجہ سے یہ شہر"قبة الاسلام "کے نام سے پکارا جانے لگا اور اس شہر کے قریب واقع دریائے بندرگاہ کا نام بھی "قبة الاسلام" بندر رکھا گیا۔  قدیم زمانے میں اس دریائی بندرگاہ کے ذریعے بمبئی، سورت، سری لنکا اور بنگال کے ساتھ تجارت سمندری جہازوں کے ذریعے ہوتی تھی۔بہت سی روایات سے معلوم ہوتا ہے کہ  مذہبی رواداری اور علمی مرکز کی وجہ سے اکثر لوگ پاٹ شریف  کو"قبة الاسلام "لکھتے اور پڑھتے تھے۔[endnoteRef:19] [19:  پاٽائي، گلزارڪلهوڙو،پاٽ شريف تاريخ جي آئيني ۾،(سگا) پاٽ شريف، 2018ع، ص-38] 

پاٹ شریف کی اسلامی  وتاریخی اہمیت
سندھ میں پاٹ کا گاؤں دادو شہر سے اٹھارہ میل شمال کی طرف دریائے سندھ اور دادو کینال کے درمیان ایک نشیبی علاقے میں آباد ہے۔ یہ ایک سرسبز و شاداب اور خوبصورت علاقے پر پھیلا ہوا گاؤں ہے۔ پاٹ کا پرانا نام "پاتر" یا پاتری ہے۔ "تاریخ معصومی" اور "تحفة الکرام" میں لکھا ہے کہ اس گاؤں کا ماضی ان کھنڈرات میں دفن ہے جو اس وقت کے پاٹ سے نصف شمال کی جانب حفاظتی بند کے کنارے موہن جودڑو کی طرح سیم اور تھور کا شکار ہو رہے ہیں۔ تین مربع میل پر پھیلے ہوئے ان کھنڈرات میں ایک دو مسجدوں کی دیواریں ابھی باقی ہیں۔ اس سے اندازہ لگایا جا سکتا ہے کہ یہ شہر کسی زمانے میں ایک بڑا شہر ہوگا۔ ان باتوں کی تصدیق فارسی اور عربی کی پرانی تاریخی کتب میں موجود ہے۔ گلبدن بیگم کے ہمایوں نامہ، تاریخ معصومی اور تحفۃ الکرام کی مختلف روایتوں سے اس گاؤں کی اسلامی و تاریخی اہمیت کا اندازہ لگایا جا سکتا ہے۔[endnoteRef:20] مخدوم محمد روشن صدیقی اپنی کتاب پرانے پاٹ کی گذشتہ تاریخ میں لکھتے ہیں: "پرانے پاٹ کا شہر بڑا اور مشہور تھا۔ اس میں تاجروں کے لیے تجارتی کوٹھیاں تھیں۔ اس زمانے میں پاٹ کے علم کا چرچا بھی تھا، یہاں بزرگ ہستیاں اور جید عالم رہتے تھے۔"[endnoteRef:21] [20:  صدیقی، پروفیسر جسٹس عبدالوحید،مقالات وحید اردو، خالد ندیم  پبلیکیشن، روالپنڈی، ص96]  [21:  پاٽائي، گلزارڪلهوڙو،پاٽ شريف تاريخ جي آئيني ۾،(سگا) پاٽ شريف، 2018ع، ص7] 

میر معصوم شاہ کی تاریخ میں ہے کہ: "یہاں مشہور قاضی، مفتی اور عالم باعمل لوگ رہتے تھے۔ یہی وجہ ہے کہ اس شہر کے نام کے ساتھ "قبة الاسلام پاٹ شریف" اکثر تحریروں میں لکھا  ہوا ملتا ہے۔"[endnoteRef:22] [22:  ايضاً، ص8] 

پاٹ شہر کو اسلامی تاریخ کے حوالے سے بڑی اہمیت حاصل رہی ہے۔ یہاں ابتدا ہی سے جید عالم، محدث، قاضی، ادیب اور اہل فن لوگ رہتے تھے۔ پاٹ کے لوگوں نے ان علوم کو سیکھنے اور سکھانے کے لیے بڑے مدارس قائم کیے تھے۔ ان مدارس کے ساتھ کتب خانے بھی بنائے گئے جن میں مروجہ علوم کی عربی و فارسی کتب کی کافی تعداد ہوتی تھی۔ ان مدارس کے علاوہ علم و تحقیق سے دلچسپی رکھنے والے افراد نے بھی اپنے ذاتی کتب خانے بنائے تھے۔ پاٹ کے علماء کرام نے جو بڑی بڑی تصانیف چھوڑی ہیں ظاہر ہے ان کے لیے بڑے کتب خانوں ہی کی ضرورت پڑتی ہوگی۔[endnoteRef:23] [23:  صدیقی، پروفیسر جسٹس عبدالوحید ،"مقالات وحید"،  اردو، خالد ندیم  پبلیکیشن، روالپنڈی، ص98] 

ارغون، ترخان اور مغلوں کے دور میں پاٹ شہر کو عروج حاصل رہا۔ نادر شاہ کے سندھ میں آنے تک یہ ایک شہر تھا۔ اُس کے بعد دھیرے دھیرے زوال ہوتا گیا۔ ایک روایت کے مطابق نادر شاہ کے خوف سے یہاں اس قدر افراتفری پھیلی کہ پھر یہ شہر سنبھل ہی نہ سکا اور اجڑ کر رہ گیا، البتہ اسی نام سے پرانے شہر کے قریب ایک بستی بنی جو آج قصبہ پاٹ کی صورت میں موجود ہے۔[endnoteRef:24] [24: ايضاً،ص99] 

ارغون، ترخان اور مغلیہ ادوار میں پاٹ شریف نے مشہور عالم اور ادیب پیدا کیے جو رہتی دنیا کے لیے روشن چراغ ثابت ہوئے۔ ان علماء کرام اور بزرگوں کے نام یہ ہیں۔1۔ شیخ طاہر محمد صدیقی بن شیخ یوسف2۔ شیخ قاسم بن شیخ یوسف3۔شیخ مبارک4۔ شیخ اسحاق قلندر۵۔ مخدوم عبد الواحد6۔حیدر ہروی وغیرہ
ہمایوں بادشاہ کے دور میں شیخ طاہر صدیقی اور شیخ قاسم حیدر آباد دکن کے شہر برہان پور کی طرف ہجرت کر گئے تھے۔ وہاں ان کی اولاد خوب پھیلی جس نے اس خطے میں اسلامی تعلیمات کو فروغ دیا اور ان کی اولاد میں اتنے صاحب کمال بزرگ پیدا ہوئے جن کی بدولت اسلامی علوم کا پرچار ہوا۔ برہان پور میں آج بھی ایک محلہ سندھی پورہ کے نام سے موجود ہے۔ اس محلے میں مشہور عالم بزرگ شیخ عیسیٰ جند اللہ کا مقبرہ موجود ہے۔ شیخ عیسیٰ شیخ قاسم کے فرزند تھے۔ حیدرآباد دکن میں آپ کا نام اسی طرح عقیدت و احترام سے لیا جاتا ہے، جس طرح سندھ میں لعل شہباز قلندر کا، یہ صدیقی خاندان پاٹ کے بزرگان دین تھے اور ان کے جد امجد شیخ شہاب الدین سہروردی تھے۔[endnoteRef:25] [25: ايضاً،ص100] 

پاٹ قصبے کی قیادت کا شرف چار خاندانوں کو حاصل ہوا۔ یہاں مختلف خاندان آباد تھے لیکن اسلامی اور تاریخی اہمیت صرف صدیقی، انصاری، جونیجو اور چنا خاندان کے حصے میں ہی رہی۔ انگریزوں کی حکومت سے پاکستان کے اس دور تک پاٹ کے قصبہ میں علماء، ادباء اور دانشور پیدا ہوئے ہیں۔ ان میں اہم شخصیتیں یہ ہیں۔
علامہ آئی آئی قاضی، نورالدین صدیقی، ڈاکٹر علی محمد قاضی، غلام نبی قاضی، اے جی این قاضی، مولانا محمد شفیع صدیقی، مخدوم صالح صدیقی، علامہ محمود صدیقی، قاضی احمد صدیقی، پروفیسر شفیع محمد صدیقی، مخدوم مولانا فضل اللہ صدیقی، علامہ حسن الله صدیقی، علی بخش چنا، عبدالله چنا، محمد یوسف جو نیجو، مولانا حکیم خیر محمد جونیجو، خان بہادر یار محمد جونیجو، فتح الدین جونیجو، مخدوم حبیب اللہ صدیقی، مولانا مخدوم محمد روشن صدیقی، کریم بخش چنا، بیگم خمیسانی، مسز زہریٰ انصاری، اے آر قاضی، مشتاق قاضی، حاجی عبدالقادر صدیقی، حکیم قاضی احسان احمد صدیقی، عبد الغفور انصاری، مقبول صدیقی، امداد حسین جو نیجو، قاضی عبد العليم انصارى، قاضی محمد اکرم انصارى، مولوی عبدالقيوم انصاری، غیاث جونیجو  اور اقبال جونیجو وغیرہ۔[endnoteRef:26] [26:  ايضاً،ص95] 

پاٹ کی خواندگی اہمیت پر اپنے تو حیرت کا اظہار کرتے ہیں لیکن غیر ملکی بھی اپنے خیالات رقم کرتے ہیں۔ امریکہ کی کیرولائنا یونیورسٹی کے مشہور پروفیسر ڈاکٹر جان ہانگن پاٹ کی ان ہی خصوصیات سے کافی متاثر ہوتے ہوئے لکھتے ہیں کہ: یہاں انہیں عمرانیات اور علم الانسان کا ایک اصول ٹوٹتا ہوا محسوس ہوا کہ پورے سندھ کی خواندگی کا تناسب تو سترہ فیصد ہو تو ایک پاٹ جیسے قصبے کا نوے فیصد بلکہ اس سے بھی زائد ہو۔ 1957ء میں پروفیسر موصوف نے ایک علمی گفتگو کے دوران کہا کہ "یہ گاؤں تو مجھے ان پڑھ لوگوں کے صحرا کے درمیان ایک علمی خیابان معلوم ہوتا ہے۔" ڈاکٹر صاحب تین مرتبہ پاکستان آئے ہیں۔ آخری مرتبہ وہ 1957ء میں یہاں آئے اور قصبہ پاٹ میں دو مہینے گزارے۔ پاٹ کی علمی اہمیت اور اسلامی ثقافت کا ذکر کرتے ہوئے لکھتے ہیں کہ: "پاٹ میں آنے کے بعد جلد ہی میں نے یہ فیصلہ کر لیا کہ میری تحقیق کا بنیادی نکتہ اس گاؤں کے ثقافتی اور غیر ثقافتی، جغرافیائی آبادی وغیرہ کے حقائق کی تلاش کرنا ہے۔ یہ ایسے حقائق ہیں جنہیں اس کی خصوصیات کہا جا سکے تو غلط نہیں ہوگا۔ اس گاؤں میں علماء کرام، علمی، ادبی اور سرکاری عمال کا سرچشمہ ہونے کی وجہ سے یہ بات آسانی سے سمجھی جا سکتی ہے کہ اس کے ثقافتی ورثے میں ایک ہی چیز تعلیم پر زور دیا گیا ہے جو اس کی اہمیت کو بڑھاتا ہے۔"[endnoteRef:27] [27:  ايضاً،ص 93-94] 

  صدیقی خاندان  اور اس کاحسب و نسب
اس خاندان کی تاریخ سیدنا ابو بکر صدیقؓ سے لے کر اب تک اپنی خصوصیات کے باعث ہر دور میں نمایاں رہی ہے۔ حضرت ابوبکر صدیقؓ، نبی ﷺ کے ساتھ ہمیشہ کمر بستہ رہے، یہاں تک کہ مکہ سے مدینہ منورہ ہجرت کے دوران پُرخطر حالات میں آپ ﷺ کو اکیلا نہیں چھوڑا۔ حضرت ابوبکر ؓ کے سب سے چھوٹے بیٹے (جو عمر بن محمد شہاب الدین) سیدنا محمد ؓ (38-10ھ) سیدنا علیؓ کی حمایت کرتے ہوئے شہید ہوئے۔ آپ کے صاحبزادے سیدنا قاسمؓ (108-38ھ) حضرت امام جعفرصادقؒ کے دادا تھے۔ آپ کا شمار مدینہ کے بڑے فقہاء میں ہوتا تھا۔ آپ کی پرورش ام المومنین حضرت عائشہؓ کے سائے میں ہوئی۔ سیدنا قاسم کی فقہ اور تقویٰ سے متاثر ہو کر آپ کے دوست محمد بن عبدالعزیز کہا کرتے تھے کہ کاش! خلافت قاسم کے لیے ہوتی۔ سیدنا قاسم کے بیٹے عبد الرحمٰن "من افضل قریش" تھے۔ عبد الرحمٰن کے فرزند اہل بیت کے قریب ہونے کی وجہ سے اس وقت کے حکمرانوں کے رویوں سے بچ نہ سکے اور اپنے وطن سے ہجرت کر کے سہر ورد (زنجان، ایران) میں جا کر سکونت اختیار کی، جہاں اس خاندان نے تصوف اور علمی خدمات انجام دیں۔ چوتھی صدی ہجری میں ابو حفظ محمد بن عبد الله المعروف بعمویہ السہروردی التمیمی البکری نے ریاضی کے موضوع پر کتاب "المفيد فی العداد الہندى" لکھی۔ یہاں پر حضرت شیخ المشائخ عمر بن محمد شہاب الدین صدیقی سہروردی کی ولادت ہوئی۔[endnoteRef:28] [28:   برہانپوری، سید مطیع اللہ راشد ،برہان پور کے سندھی اولیاء، سندھی ادبی بورڈ، حیدرآباد سندھ ، 2006ء ،ص 11-12] 

پہلے پہل شیخ عمر بن محمد شہاب الدین سہروردی بغدادی (اول) کی زندگی میں شیخ نوح بکھری اور ان کی بیٹی کے بچے بکھر میں آباد ہوئے۔ دوسرا دور شیخ الشیوخ عمر بن محمد شہاب الدین کی وفات کے بعد بغداد کی تباہی کے بعد ان کی اولاد بغداد (ثانی) سے ملتان منتقل ہو کر کوٹ کروڑ میں آباد ہوگئی۔ چند صدیوں بعد شیخ المشائخ شہاب الدین ثانی کے زمانے میں آپ نے مستقل سندھ پاٹ میں آباد ہونے کا فیصلہ کیا۔
صدیقی خاندان کی بغداد سے سندھ (ملتان) ہجرت کی وجوہات
مخدوم حبیب الله صدیقی "تاریخ باب اسلام" میں صدیقی خاندان کی بغداد سے سندھ کی طرف ہجرت کے بارے میں لکھتے ہیں کہ: "پاٹ کے صدیقین جو شیخ المشائخ شہاب الدین سہروردی کی اولاد سے ہیں،  بغداد سے ملتان ہجرت کے بعد پاٹ چلے گئے۔ کیونکہ ہلاکو خان کی تباہی 1258ء کے بعد ایران اور عراق کا علاقہ اس خاندان کے لیے پُرخطر ہو گیا تھا۔"[endnoteRef:29] آخری عباسی خلیفہ معتصم باللہ کو بغداد میں ہلاکو خان نے حملہ کر کے ہلاک کر دیا۔ اس واقعے کے بعد چالیس دن تک بغداد میں زبردست لوٹ مار اور قتل و غارت ہوتی رہی۔ ایک اندازے کے مطابق سولہ لاکھ لوگ مارے گئے۔ کتب خانوں میں قیمتی مخطوطات کو دریائے دجلہ میں بہایا گیا، جس کی وجہ سے دریائے دجلہ کا پانی سیاہی جیسا ہو گیا تھا۔ اس ہولناکی کے اثرات اور خوف آج بھی سندھ میں موجود ہیں۔ سندھی زبان میں بغداد کا لفظ جبر، زیادتی اور تباہی کے معنی میں استعمال ہوتا ہے۔ [29:  صديقي، ڊاڪٽر حبيب الله،تاريخ باب اسلام سنڌ،حبيب صديقي اڪيڊمي، بيت العزت، سنڌ يونيورسٽي (ھاوسنگ سوسائٽي) ڄام شورو سنڌ، 1996ع، ص 65] 

صدیقی خاندان کی سندھ آمد
ان حالات میں صدیقی خاندان کے متاثرین نے ملتان کی خانقاہ سہروردی میں پناہ لی۔ ان کی سندھ کی طرف ہجرت کا انتظام دو  سہروردی قبائل کی وجہ سے ہوا جو بغداد کی تباہی سے پہلے سہروردی انٹرنیشنل آرگنائزیشن کے تحت تبلیغی خدمات کے سلسلے میں سندھ میں آباد تھے۔ ان میں سے ایک قبیلہ شیخ ابو نجیب عبد القاہر کی اولاد سے تھا اور دوسرے شیخ المشائخ شہاب الدین سہروردی کے نسب سے تھا۔ ملتان کے سہروردی خانقاہ کے شیخ بہاؤ الدین زکریا ملتانی ابھی زندہ تھے اور سلطنت دہلی کی طرف سے شیخ الاسلام کے منصب پر فائز تھے۔ وہ علماء کرام کی آباد کاری کی ذمہ داری پر معمور تھے۔ اس طرح نقل مکانی کرنے والوں کی ملتان (سندھ) ہجرت آسان اور موثر طریقے سے کی گئی۔[endnoteRef:30] [30:  ایضاً ، ص 131] 

ملتان سے پاٹ آمد کے اسباب
شیخ شہاب الدین سہروردی ثانی کے نام سے پہلے میاں کا لقب ظاہر کرتا ہے کہ آپ کا انتخاب ملتان سے ہوا تھا۔ لوگ انہیں میاں شہاب الدین کہہ کر پکارتے تھے۔ پاٹ میں ان کی آمد کا سبب اس وقت سندھ کے اعلیٰ ترین حکمران سمہ جام نظام الدین عرف جام نندو (923ھ - 860ھ / 1517ء - 1461ء) کا دور حکومت ہے۔ اس وقت شیعہ اسماعیلی دعوت سندھ اور ملتان میں سرگرم تھی۔ "پاٹ" جو دریائے سندھ پر ایک اہم تجارتی مرکز تھا، اسماعیلی کھوجوں اور ہندوؤں، لہانا، کوریوں، جتوں اور دیگر ذاتوں کے لوگوں سے آباد تھا۔ جام نظام الدين سمہ اس حقیقت کے لیے مشہور ہیں کہ انہوں نے غیر ملکی علماء کو سندھ میں سنی اسلام کی تبلیغ اور تعلیم کے لیے مدعو کیا۔ مشہور ہے کہ اس نے ملتان کے حکمران میاں شہاب الدین سہروردی سے درخواست کی تھی جیسا کہ معصوم شاہ بکھری نے بتایا ہے کہ جام نظام الدین ملتان کے حکمران سلطان حسين لانگاہ کے ہم عصر تھے، ان کے درمیان دوستی اور محبت کا رشتہ تھا اور وہ ہمیشہ ایک دوسرے کو تحائف بھیجا کرتے تھے۔
اس طرح صدیقی خاندان کی آمد اور اس کے اسباب و مقاصد "پاٹ" میں صاف نظر آتے ہیں۔ ان کا مقصد سہروردی سلسلہ کو نافذ کرنا اور پاٹ میں سنی اسلام کو فروغ دینا تھا۔ جیسا کہ ٹی ڈبلیو آرنلڈ کی تحقیق کے مطابق، اسماعیلی دائی پیر صدر الدین (1412-1300) نے شمالی سندھ کے دیہاتوں اور قصبوں میں پہلی کامیابی حاصل کی۔ شمالی سندھ کا شہر پاٹ دریائے سندھ پر ایک اہم بندرگاہ اور بین الاقوامی شاہراہ پر تجارتی مرکز تھا۔ اس جگہ کے اصل باشندے تاریخ میں "خواجہ" کے نام سے مشہور ہیں۔ میاں شہاب الدین سہروردی پاٹائی نے شہر کو اسلامی عقیدہ تک پہنچایا۔[endnoteRef:31] [31:   I۔ صديقي، ڊاڪٽر حبيب الله،تاريخ باب اسلام سنڌ،حبيب صديقي اڪيڊمي، بيت العزت، سنڌ يونيورسٽي (ھاوسنگ سوسائٽي) ڄام شورو سنڌ، 1996ع، ص 66
      .IIامير احمد (س ا ب) مخدوم مترجم، تاريخ معصومي، مير محمد معصوم بکري، 1985ء ص 113] 

پاٹائی صدیقی خاندان اور ان کی دینی خدمات
حضرت شیخ الشیوخ شہاب الدین عمر سہروردی نے بغداد شریف میں جو علم و عرفان کی شمع روشن فرمائی اس کی روشنی سے نہ صرف اہل عراق سیراب ہوئے بلکہ اس کی کرنیں ایران، شام، مصر، فارس، یمن، حجاز مقدس اور برصغیر پاک و ہند تک منور ہوئیں۔ آپ کی گراں قدر دینی تعلیماتاور فیض روحانی سے امت اسلامیہ کے لاکھوں فرزندوں نے فلاح کی منزل پائی۔ جن ممالک میں آپ کے خلفاء عظام نے دین کی نشر و اشاعت و تبلیغ اسلام میں اہم کردار ادا کیا وہیں آپ کی اولاد بھی اس سلسلہ میں اہم کردار ادا کر رہی ہے۔ اللہ تعالیٰ نے آپ کی اولاد میں بہت برکت عطا فرمائی جو ہر زمانے میں علم و عرفان کی نعمت سے مالا مال رہی۔
حضرت شیخ الشیوخ کے وصال کے بعد جب تاتاریوں نے بغداد کی اینٹ سے اینٹ بجا دی تو یہاں علم و عرفان کی محفلوں میں ویرانی چھا گئی۔ اس کے بعد آپ کی اولاد میں سے کچھ افراد بغداد ثانی (ملتان) تشریف لے گئے۔ بغداد کے بعد اب برصغیر پاک و ہند دین کی نشرو اشاعت و تبلیغ کا بڑا مرکز تھا۔ یہیں یہ خاندان قیام پذیر ہوا۔ اس خاندان میں بڑے اولوالعزم ہستیوں نے جنم لیا جن میں ایک حضرت شہاب الدین ثانی صدیقی پاٹائی کی ذات عالیہ ہے۔ یہ وہ پہلے بزرگ ہیں جنہیں سمہ حکمرانوں نے پاٹ کا علاقہ بطور جاگیر مدد معاش کے طور پر پیش کیا اور آپ سندھ میں پاٹ شریف میں آکر آباد ہوے۔
آپ کی اولاد میں بڑے عظیم المرتبت بزرگ، جید علماء، صوفیاء، شاعر، ادیب و مفکر پیدا ہوئے۔ آپ کے خاندان کی وجہ سے پاٹ کا قصبہ بہت ہی اہمیت حاصل کرنے لگا اور لوگ اس شہر کو قبۃ الاسلام کے نام سے پکارنے لگے۔ یہ خاندان سندھ کے مختلف شہروں سیستان (سیوہن شریف)، ٹھٹھہ، ہنگورجہ، لاہری، پاٹ اور دیگر علاقوں میں پھیل گئے۔ اسی خاندان کی ایک شاخ ہندوستان ہجرت کر کے برہانپور میں آکر قیام پذیر ہوئی اور یہاں سندھی محلہ آباد کیا۔ برہان پور میں ان کی اولاد میں مسیح الاولیاء حضرت شیخ عیسیٰ جنداللہ بڑے دینی بزرگ گزرے ہیں۔ پنجاب کے مشہور صوفی شاعر حضرت سید بلھے شاہ قصوری کا شجرہ طریقت آپ ہی سے ملتا ہے۔
حضرت شیخ شہاب الدین ثانی کے خانوادہ کی جو شاخ سیوہن میں آکر آباد ہوئی اس میں بھی بڑے بڑے علماء دین اور مشائخ پیدا ہوئے۔ ان میں حضرت مخدوم عبدالواحد کبیر پاٹائی، مخدوم محمد مجذوب، مخدوم محمد عارف صدیقی سیستانی پاٹائی، مخدوم فضل اللہ پاٹائی اور سرتاج العلماء مفتی اعظم مخدوم حسن اللہ پاٹائی کو خاص مرتبہ و مقام حاصل ہے۔ جدید تعلیم حاصل کرنے کے شوق  میں یہ خانوادہ پاٹ اور سیوہن سے نکل کر بڑے شہروں میں مستقل آباد ہوگئے۔ اب اس خانوادے کے افراد اعلیٰ تعلیمیافتہ ہونے کے ساتھ ساتھ اعلیٰ سرکاری و نیم سرکاری عہدوں پر فائز ہیں لیکن پاٹ اور سیوہن میں ان کے کچھ گھرانے اب بھی آباد ہیں۔
عصر حاضر میں صدیقی خاندان کی اہم شخصیات میں ڈاکٹر حبیب اللہ صدیقی صاحب، مخدوم عبدالغفار صدیقی، پروفیسر عبدالشکور صدیقی، مخدوم عبداللطیف صدیقی، جسٹس عبدالوحید صدیقی، مخدوم سلیم اللہ صدیقی اور مخدوم عبدالجبار صدیقی شامل ہیں۔ ان میں ڈاکٹر حبیب اللہ صدیقی دینی علوم کے ساتھ دنیاوی علوم میں مہارت رکھتے تھے۔ آپ مختلف تعلیمی اداروں میں اعلیٰ سرکاری عہدوں پر فائز رہے۔ آپ نے اپنے آباؤ اجداد کی تاریخی دستاویزات اور کتب پر کام کیا اور تاریخ باب الاسلام تحریر فرمائی اس کے ساتھ ساتھ انگریزی اور سندھی زبانوں پر بھی متعدد کتابیں تحریر کی ہیں۔ مخدوم عبدالجبار صدیقی نے اپنے جداعلیٰ حضرت شیخ الشیوخ شہاب الدین کی معروف کتاب کا سندھی زبان میں ترجمہ فرمایا جسے مخدوم سلیم اللہ صدیقی نے شائع کیا ہے۔
مخدوم سلیم اللہ صدیقی اپنے خاندانی شجرات، قلمی مسودات اور اپنے بزرگان کی غیر مطبوعہ کتابوں کی اشاعت میں بہت ہی شوق و ذوق سے متحرک ہیں۔ آپ نے متعدد کتابوں کی اشاعت فرمائی جن میں حضرت مخدوم عبدالواحد صدیقی سیوستانی کی بیاض واحدی، رسائل سیوستانی اور انساب مشائخ سیوستان از مخدوم حسن اللہ شاہ پاٹائی، اسماء المکتوب الحبیب، مفتاح الصلواۃ، مخدوم فضل اللہ جو کلام، تفسیر انوارالاسرار از مسیح القلوب شیخ عیسیٰ پاٹائی برہان پوری، مخدوم نصراللہ جی سوانح رسالو، سندھی ترجمہ قصیدہ بردہ شریف، مخدوم محمد شفیع پاٹائی اور احوال اولیاء شامل ہیں۔ حال ہی میں آپ نے شیخ محمد بن عبداللہ عمویہ کی کتاب المفید فی العدد الہندی کا سندھی ترجمہ بمعہ اصل رسالہ شائع کروایا ہے۔ اس کے علاوہ آپ اپنے مشائخ کی دیگر کتب عین المعانی، کشف الحقائق، فتوح الاوراد، ثمرات الحیات کے تراجم اور تحقیق و تدوینپر کام کر رہے ہیں۔[endnoteRef:32] [32:  سہروردیہ، محمد نعیم طاہر،تاریخ مشائخ سہروردیہ ، زوایہ پبلشرز ،اول و دوم،   2020ء ،ص663-664] 

نتائج
1. پاٹ شہر کو آباد کرنے کا اہم مقصد اسلام کی تبلیغ اور ترویج کو عام کرنا تھا کیونکہیہ ایک زرخیز علاقہ صدیقی علماء کرام کو دین کی نشرو اشاعت کے لیے تحفہ میں دیا گیا تھا۔
2.  پاٹ شہر میں علماء کرام نے نسل در نسل علمی ورثے کو منتقل کرنے کی ذمہ داری نبھائی ہے۔
3.  جب یہاں کے حالات خراب ہوئے تو یہ علمائے کرام ہجرت کر کے مختلف ملکوں اور شہروں میں منتقل ہوئے، مگر انہیں اپنے شہر پاٹ سے اس قدر محبت تھی کہ وہ اپنے نام کے ساتھ پاٹائی لکھنا اپنے لیے فخر محسوس کرتے تھے۔
4. گذشتہ کئی برسوں سے یہ شہر اقتصادی و فنی لحاظ سے زیادہ متاثر ہوا ہے۔ وہ لوگ جن کا بچپن اس گاؤں کی گلیوں میں کھیلتے گزرا، بڑے ہو کر وہ بڑے شہروں میں آباد ہو گئے جس کی وجہ سے 1980ء سے 1990ء تک جو شہر ترقی کر رہا تھا وہ دوبارہ زوال کا شکار ہونے لگا ہے۔
5.  پاٹ کا شہر تاریخی لحاظ سے بہت اہمیت کا حامل ہے۔ ہماری پرانی اخلاقی اور سماجی قدریں آہستہ آہستہ اب نئی ثقافت اور سماجی قدروں کو جنم دے رہی ہیں۔ ہمارے دیہات تباہ ہو رہے ہیں، جس کے نتیجے میں تاریخی قدریں ضائع ہو رہی ہیں۔
6. اب ضرورت اس بات کی ہے کہ ہم پاٹ کے بزرگان دین اور ان کے قلمی مخطوطات پر سنجیدہ تحقیق کرتے ہوئے علم کی راہیں ہموار کریں۔ ان علماء کرام کے علمی جستجو کا اندازہ اس بات سے لگایا جا سکتا ہے کہ انہوں نے مشکل حالات میں رہ کر دین کا اصل علم ہم تک پہنچایا۔
7.  پاٹ شہر، اس کی تاریخ اور یادگاریں اور یہاں کے علمائے دین ہماری میراث گم گشتہ، متاع عہد رفتہ، سرمایہ تاریخ، دولت بے بہا ہیں اور علمی اداروں کی طرف سے نگاہ التفات کے منتظر ہیں۔
سفارشات
1. قبۃ الاسلام پاٹ شریف شہر دینی و علمی سرگرمیوں کا مرکز رہا ہے۔ علم و ادب کے اس مرکز اور اس کے موجودہ باشندوں کے کارناموں میں اس قدر ہم آہنگی ہے کہ اس کی آمیزش سے پاٹ آج بھی پاکستان کا، خصوصاً سندھ کا مشہور گاؤں کہلاتا ہے۔ اس کے باوجود ہم دیکھتے ہیں کہ پاٹ شہر کی تاریخ اور ان روحانی بزرگان دین اور علمائے کرام پر پی ایچ ڈی کے مقالے نہیں لکھے گئے اور ان پر ایسا کوئی تحقیقی کام نہیں ہوا، لہٰذا ضرورت ہے کہ اس اہم تاریخی شہر کی اہمیت اور اس کی روحانی خدمات کو تحقیقی انداز میں اجاگر کیا جائے۔
2. یہاں موجود خانقاہوں، مدارس، مساجد کی اہمیت اور ان کے مقاصد پر روشنی ڈالی جائے۔
3. اس شہر کی اہم علمی و دینی شخصیات کی سوانح عمری پر تحقیق کی جائے تاکہ عوام الناس اس سے مستفید ہو سکے۔ عصر حاضر کی اہم 
4. پاٹائی شخصیات کے تحقیقی کاموں کو سراہا جائے اور حکومتی سطح پر ان کی پذیرائی کی جائے۔
5. فروغ علم میں علمائے کرام کے کردار سے انکار ممکن نہیں۔ یہ حقیقت ہے کہ ہمارے پاس اس وقت موجود علمی ورثہ ابتدائی طور پر انہیں علمائے کرام کے مخطوطات ہی کی صورت میں سندھ کے نجی و سرکاری اداروں میں محفوظ ہے۔ ان مخطوطات کی تحقیق سے مختلف میدانوں میں نئے گوشوں اور جہتوں کا تعین ہوا اور علوم و فنون کی ترویج و اشاعت ہوئی۔ دنیا کے مختلف ممالک میں مخطوطات پر تحقیق ہو رہی ہے، ہمارے تحقیقی ادارے ان سے تشنہ ہیں۔ پاکستان کی حالت تو اس حوالے سے انتہائی مایوس کن ہے۔ یہ شاید دنیا کے ان چند ممالک میں شامل ہے جہاں فروغ علم کا مقصد نہ تو سرکاری سطح پر ترجیحات میں شامل ہے اور نہ ہی عوامی سطح پر کوئی قابلِ ذکر علمی تحریک موجود ہے۔ اس لیے جدوجہد کی جائے کہ پاٹ کے علمائے کرام کے علمی مخطوطات پر تحقیقی کام کیا جائے۔
حوالاجات:

